
 
 
 
 
 

Y-Yôhan 
   ​Klei Yal Dlie Sit/Klei Yal Dlie Kao 

 
Week 8 

 
  

1)  Kcum hong klei wac lac. Akao ko Yang Mngat Jak brei ko ih klei mngac buh ejai mong ih 
dok.  

  
2)  Leh anan ma gie cih, kcum treh leh anan cih klei min leh anan klei emuh ti djieo. 

  
3)  Leh pioh mmong dok, treh ti gu boh hra, tual jum dar boh hra, leh anan cih pioh, wit lac klei 
emuh ti knal tuc grap elan kliang.  

 
  

 
 

 
 
 
 
 
 
 
 
 
 
 
 
 
 
 
 
 
 



Ko Hrue tal sa leh anan hrue tal tlao truh tal ema​.​ Elao ko ih ciang dlang leh anan ksiem min 
hlam kdrec anei, akao Ae Die dru, ciang ih thao Yesu. 
 
A.​  Ya klei anei ciang bi hriam kao mong Jesu (klei mto Nu, do yuom Nu, ya do Nu ciang edi)? 
 
B.​  Si nga klei thao sang min anei bi kcut, bi mlih, leh anan/amao dah bi mngat kao (hlam klei 
dao kao, brua nga kao)? 
Si nga klei thao min anei dui bi mcut klei kao yal dlie? 
 
C.​  Ae Die ieu kao ciang mbha klei thao anei ko hlei po hrue anei (boh blu leh anan/amao dah 
brua nga)? 
 
Hrue Tal Sa - 
Y-Yôhan 12:37-50 
Klei Phung Yuđa Amâo Đăo Ôh 
Leh Yêsu blŭ klei anăn, Ñu đuĕ dăp mơn̆g phung anăn. 37Wăt tơdah Ñu ngă leh lu klei bi knăl 
yuôm bhăn ti anăp diñu, ăt diñu kăn đăo kơ Ñu rei. 38Klei anăn čiăng bi sĭt klei khua pô hưn 
êlâo Y-Êsai blŭ leh, 
“Ơ Khua yang, hlei pô đăo leh kơ klei hmei hưn, 
leh anăn kơ hlei pô Khua Yang bi êdah leh păl Ñu?” 
39Snăn diñu amâo dưi đăo ôh, kyuadah Y-Êsai lŏ blŭ leh, 
40“Aê Diê bi bum ală digơ ̆leh anăn bi khăng ai tiê digơ,̆ 
huĭdah digơ ̆ƀuh hŏng ală digơ,̆ 
leh anăn thâo săng hŏng ai tiê digơ,̆ 
leh anăn lŏ wĭt kơ kâo čiăng kơ kâo bi hlao digơ.̆” 
41Y-Êsai blŭ klei anăn kyuadah ñu ƀuh klei guh kơang Yang Krist, leh anăn hưn klei djŏ kơ gơ.̆ 
42Mâo lu wăt hlăm phung khua đăo kơ gơ,̆ ƀiădah diñu amâo hưn klei anăn ôh, kyua huĭ kơ 
phung Pharisi, huĭdah arăng suôt diñu mơn̆g sang bi kƀĭn. 43Kyuadah diñu khăp kơ klei mnuih 
mpŭ mni lu hĭn kơ klei Aê Diê mpŭ mni. 
Klei Yêsu Blŭ Srăng Jing Khua Phat Kđi 
44Yêsu ur kraih, lač, “Hlei pô đăo kơ kâo, amâo djŏ đăo kơ kâo pô ôh, ƀiădah kơ Pô tiŏ hriê leh 
kâo. 45Leh anăn hlei pô ƀuh kâo ƀuh leh Pô tiŏ hriê kâo. 46Kâo jing klei mngač hriê leh kơ lăn 
ala, čiăng kơ hlei pô đăo kơ kâo amâo lŏ dôk hlăm klei mmăt ôh. 47Tơdah sa čô hmư ̆klei kâo 
blŭ leh anăn amâo djă pioh ôh, kâo amâo phat kđi ñu ôh; kyuadah kâo hriê amâo djŏ čiăng phat 
kđi lăn ala ôh, ƀiădah čiăng bi mtlaih lăn ala. 48Hlei pô hngah kơ kâo leh anăn amâo mă tŭ ôh 
klei kâo blŭ mâo leh sa čô pô phat kđi ñu; klei kâo blŭ leh srăng jing pô phat kđi ñu ti hruê knhal 
tuč êdei. 49Kyuadah kâo amâo tuôm blŭ hŏng klei kơhưm kâo pô ôh; ƀiădah Ama, Pô tiŏ hriê 
kâo, mtă brei leh kơ kâo ya klei kâo blŭ leh anăn hưn. 50Leh anăn kâo thâo klei Ñu mtă anăn 
jing klei hdĭp hlŏng lar. Kyuanăn ya klei kâo blŭ, kâo blŭ tui si Ama mtă leh kơ kâo.” 
 
 
 
 
 
 
 
 



Hrue Tal Dua -  
Y-Yôhan 13:1-17  
Yêsu Rao Jơn̆g Phung ĭng Kna Ñu 
1Êlâo kơ hruê Knăm Klei Găn, Yêsu thâo mông truh leh brei Ñu kbiă đuĕ mơn̆g lăn ala wĭt kơ 
Ama. Ñu khăp leh kơ phung Ñu hlăm lăn ala, leh anăn Ñu khăp kơ digơ ̆tơl knhal tuč. 2Êjai diñu 
dôk huă ƀơn̆g mlam, yang jhat dưm leh hlăm ai tiê Y-Yuđas Iskariôt, anak êkei Y-Simôn, klei 
mĭn lhiăr kơ Yêsu, 3Yêsu thâo kơ Ama jao leh jih jang mnơn̆g hlăm kngan Ñu, kơ Ñu hriê leh 
mơn̆g Aê Diê, leh anăn srăng lŏ wĭt kơ Aê Diê, 4snăn Ñu kgŭ mơn̆g jhưng huă, toh hĕ ao jhung 
Ñu, mă čhiăm sut leh anăn hyuă ti kơiêng Ñu. 5Ñu tuh êa hlăm sa boh hmăm, dơn̆g rao jơn̆g 
phung ƀĭng kna, leh anăn sut jơn̆g digơ ̆hŏng čhiăm Ñu hyuă ti kơiêng. 6Ñu truh kơ Y-Simôn 
Pêtrôs, snăn gơ ̆lač kơ Ñu, “Ơ Khua Yang, ih rao jơn̆g kâo hĕ?” 7Yêsu lŏ wĭt lač kơ gơ,̆ “Ya kâo 
ngă ih amâo thâo săng ôh ară anei, ƀiădah êdei ih srăng thâo săng.” 8Y-Pêtrôs lač kơ Ñu, 
“Hơăi, ih amâo srăng rao jơn̆g kâo ôh.” Yêsu lŏ wĭt lač kơ gơ,̆ “Tơdah kâo amâo rao ih, ih amâo 
mâo sa kdrêč hlăm kâo ôh.” 9Y-Simôn Pêtrôs lač kơ Ñu, “Ơ Khua Yang, amâo djŏ knŏng jơn̆g 
kâo ôh, ƀiădah rao wăt kngan leh anăn boh kŏ kâo msĕ mơh!” 10Yêsu lač kơ gơ,̆ “Hlei pô mnei 
leh, knŏng yuôm brei arăng rao jơn̆g ñu, kyuadah asei mlei ñu doh leh. Leh anăn diih jing doh 
leh, ƀiădah amâo djŏ jih jang diih ôh.” 11Kyuadah Ñu thâo leh hlei pô srăng lhiăr kơ Ñu. 
Kyuanăn Yêsu lač, “Amâo djŏ jih jang diih ôh jing doh.” 
12Leh Yêsu rao jơn̆g digơ,̆ lŏ hơô ao jhung Ñu, leh anăn lŏ dôk gŭ ti jhưng huă, Ñu lač kơ digơ,̆ 
“Diih thâo săng mơ ̆ya kâo ngă leh kơ diih? 13Diih pia kâo Nai leh anăn Khua Yang. Djŏ leh diih 
pia, kyuadah kâo gơ ̆yơh anăn. 14Tơdah kâo, Khua Yang leh anăn Nai diih, rao leh jơn̆g diih, 
snăn msĕ mơh brei diih bi rao jơn̆g hdơn̆g diih. 15Kyuadah kâo ngă leh sa klei bi hmô kơ diih, 
čiăng kơ diih msĕ mơh ngă msĕ si kâo ngă leh kơ diih. 16Kâo lač kơ ih klei sĭt nik, sa čô dĭng 
buăl amâo jing prŏng hĭn kơ khua ñu ôh; leh anăn pô arăng tiŏ nao amâo jing prŏng hĭn kơ pô 
tiŏ nao ñu ôh. 17Tơdah diih thâo leh anăn ngă klei anăn, jăk mơak yơh kơ diih. 
 
Rao jong phung Bing Kna nu jing sa hlam brua knhal tuc Khua Yang Jesus nga elao ko (Nu 
djie) tu ti kyao bi kal. Amao mao tuom hmu oh ko sa co khua amaodah nai mto jing nga klei hen 
mlao snei, biadah Nu nga brua anan hong klei pap leh anan klei thao-bi sit ko sa co mnuih, nu 
jing thao hrue nu arang mao cih pioh leh. Ya do Jesu tui duah ciang lac-thao ko phung bing kna 
nu, hlam brua nga lua gu anei. Si nga klei anei jing yuom ko klei hun leh anan brua Jesu nga? 
 
 
 
 
 
 
 
 
 
 
Cih dum hdra-elan ih dui tui hlue klei lua gu Jesu, klei bi hmo ding kna hlam hrue kam anei. Brei 
thao kla leh anan snan tui hlue hong brua nga. 
 
 
 
 
 



Hrue Tal Tlao - 
Y-Yôhan 13:18-38 
18Kâo amâo blŭ djŏ kơ jih jang diih ôh. Kâo thâo hlei phung kâo ruah leh, ƀiădah čiăng bi sĭt 
Klei Aê Diê Blŭ čih leh, ‘Pô ƀơn̆g kpŭng kâo yŏng leh kđul ñu čiăng čưng kâo,’ 19kâo hưn klei 
anăn kơ diih êlâo klei anăn truh, čiăng kơ tơdah truh, diih dưi đăo kơ kâo gơ ̆yơh jing Pô Jing. 
20Kâo lač kơ ih klei sĭt nik, hlei pô jum mnuih kâo tiŏ nao msĕ si jum kâo mơh; leh anăn hlei pô 
jum kâo jum wăt Pô tiŏ hriê kâo msĕ mơh!” 
Yêsu Hưn Klei Arăng Srăng Lhiăr kơ Ñu 
21Leh Yêsu blŭ klei anăn, mngăt Ñu rŭng răng, leh anăn Ñu lač, “Kâo hưn kơ diih klei sĭt nik, sa 
čô hlăm phung diih srăng lhiăr kơ kâo.” 22Phung ƀĭng kna bi dlăng hdơn̆g diñu, amâo mâo sa 
čô thâo ôh kơ hlei pô Yêsu blŭ klei anăn. 23Sa čô hlăm phung ƀĭng kna, pô Yêsu khăp, knang 
boh kŏ ñu ti đah da Yêsu. 24Snăn Y-Simôn Pêtrôs pưi kngan êmuh kơ pô anăn, lač, “Hưn bĕ 
kơ hmei kơ hlei pô Yêsu blŭ klei anăn.” 25Snăn êjai knang ti đah da Yêsu, gơ ̆lač kơ Yêsu, “Ơ 
Khua Yang, hlei pô anăn?” 26Yêsu lŏ wĭt lač, “Ñu yơh jing pô kâo srăng brei klŏ kpŭng tơdah 
leh kâo đrŭt anei.” Snăn tơdah Ñu đrŭt leh klŏ kpŭng anăn, Ñu brei gơ ̆kơ Y-Yuđas anak êkei 
Y-Simôn Iskariôt. 27Leh Y-Yuđas mă klŏ kpŭng anăn, yang Satan mŭt hlăm Y-Yuđas. Yêsu lač 
kơ Y-Yuđas, “Ya klei ih ngă, ngă bĕ bi djăl.” 28iădah amâo mâo mnuih ti jhưng huă anăn thâo 
săng ya ngă Yêsu lač klei anăn kơ gơ.̆ 29Đa đa mĭn kyuadah Y-Yuđas djă hip prăk, Yêsu mtă 
kơ gơ,̆ “Blei bĕ ya mnơn̆g drei kƀah kơ hruê knăm;” amâodah čiăng kơ gơ ̆nao bi mbha mnơn̆g 
kơ phung ƀun ƀin. 30Snăn leh Y-Yuđas mă klŏ kpŭng anăn, gơ ̆kbiă đuĕ mtam; hlăk anăn mmăt 
mlam leh. 
Klei Mtă Mrâo 
31Leh Y-Yuđas kbiă đuĕ, Yêsu lač, “Ară anei Anak Mnuih mâo klei guh kơang, leh anăn hlăm 
Ñu Aê Diê mâo klei guh kơang. 32Tơdah Aê Diê mâo klei guh kơang hlăm Ñu, msĕ mơh Aê 
Diê srăng bi guh kơang kơ Anak Mnuih hlăm Aê Diê pô, leh anăn Aê Diê srăng ngă msĕ snăn 
mtam. 33Ơ phung hđeh điêt, ăt dôk knŏng bhiâo kâo dôk mbĭt hŏng diih. Diih srăng duah kâo; 
leh anăn msĕ si kâo lač leh kơ phung Yuđa, ară anei kâo lač kơ diih msĕ mơh, ‘Ti anôk kâo 
nao, diih amâo dưi nao ôh.’ 34Kâo brei klei mtă mrâo kơ diih: brei diih bi khăp hdơn̆g diih pô; 
msĕ si kâo khăp leh kơ diih, brei diih bi khăp hdơn̆g diih pô msĕ mơh. 35Hŏng klei anei jih jang 
mnuih srăng thâo kơ diih jing phung ƀĭng kna kâo, tơdah diih bi khăp hdơn̆g diih pô.” 
Yêsu Hưn Êlâo Klei Y-Pêtrôs Srăng Hngah kơ Ñu 
36Y-Simôn Pêtrôs êmuh Yêsu, “Ơ Khua Yang, ti anôk ih nao?” Yêsu lŏ wĭt lač, “Ti anôk kâo nao 
ih amâo dưi tui hlue kâo ôh ară anei, ƀiădah ih srăng tui hlue êdei.” 37Y-Pêtrôs êmuh Yêsu, “Ơ 
Khua Yang, si ngă kâo amâo dưi tui hlue ih ară anei lĕ? Kâo srăng jao klei hdĭp kâo pô kyua ih.” 
38Yêsu lŏ wĭt lač, “Ih srăng jao brei klei hdĭp ih pô kyua kâo mơ?̆ Kâo lač kơ ih klei sĭt nik, mnŭ 
knô amâo srăng kdjô ̆ôh tơl ih hngah leh kơ kâo tlâo bliư.̆” 
 
 
 
 
 
 
 
 
 
 
 
 



Hrue Tal Pa - 
Y-Yôhan 14:1-14 
Yêsu Jing Êlan Nao kơ Ama 
1“Đăm brei ai tiê diih rŭng răng ôh; đăo bĕ kơ Aê Diê, leh anăn đăo kơ kâo msĕ mơh. 2Hlăm 
sang Ama kâo mâo lu anôk dôk; tơdah amâo djŏ snăn ôh, kâo hưn leh kơ diih. Kâo srăng nao 
mkra sa anôk kơ diih. 3Leh anăn tơdah kâo nao mkra sa anôk kơ diih, kâo srăng lŏ hriê leh 
anăn mă diih kơ kâo pô, čiăng kơ ti anôk kâo dôk diih dưi dôk msĕ mơh. 4Leh anăn diih thâo 
leh êlan anăn ti anôk kâo nao.” 5Y-Thômas lač kơ Ñu, “Ơ Khua Yang, hmei amâo thâo ôh ti 
anôk ih nao. Si hmei dưi thâo bĭt êlan anăn lĕ?” 6Yêsu lač kơ gơ,̆ “Kâo jing êlan, klei sĭt nik, leh 
anăn klei hdĭp; amâo mâo pô dưi nao kơ Ama, knŏng hŏng kâo. 7Tơdah diih thâo kral leh kâo, 
diih thâo kral leh Ama kâo msĕ mơh. Mơn̆g anei kơ anăp diih thâo kral Ñu leh, leh anăn diih ƀuh 
Ñu leh.” 
8Y-Philip lač kơ Yêsu, “Ơ Khua Yang, bi êdah bĕ Ama kơ hmei, dŭm anăn hmei čiăng.” 9Yêsu 
lač kơ gơ,̆ “Kâo dôk sui leh mbĭt hŏng diih, ƀiădah, Ơ Y-Philip, ăt ih amâo thâo kral kâo mơ?̆ 
Hlei pô ƀuh leh kâo ƀuh leh Ama. Si ih dưi lač, ‘Bi êdah bĕ Ama kơ hmei’? 10Ih amâo đăo hĕ kơ 
kâo dôk hlăm Ama, leh anăn kơ Ama dôk hlăm kâo? Klei kâo blŭ kơ diih kâo amâo lač hŏng klei 
kơhưm kâo pô ôh; ƀiădah Ama Pô dôk hlăm kâo ngă bruă Ñu. 11Đăo bĕ kơ kâo dôk hlăm Ama 
leh anăn Ama dôk hlăm kâo; amâodah đăo bĕ kyua bruă kâo ngă anăn. 
12Kâo lač kơ ih klei sĭt nik, hlei pô đăo kơ kâo srăng ngă mơh bruă kâo ngă; leh anăn ñu srăng 
ngă bruă prŏng hĭn kơ bruă kâo ngă, kyuadah kâo đuĕ nao kơ Ama. 13Ya klei diih akâo hlăm 
anăn kâo, kâo srăng ngă klei anăn, čiăng kơ Ama dưi mâo klei guh kơang hlăm Anak. 14Tơdah 
ya klei diih akâo kơ kâo hlăm anăn kâo, kâo srăng ngă klei anăn.” 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



Hrue Tal Ema - 
Y-Yôhan 14:15-31 
Klei Yêsu uăn Brei Yang Mngăt Jăk 
15“Tơdah diih khăp kơ kâo, diih srăng djă pioh klei kâo mtă. 16Leh anăn kâo srăng akâo kơ 
Ama, leh anăn Ñu srăng brei kơ diih Pô Đru mkăn dôk mbĭt hŏng diih nanao, 17jing Mngăt 
Myang klei sĭt nik. Pô anăn lăn ala amâo dưi jum ôh, kyuadah lăn ala amâo ƀuh Gơ ̆ôh, kăn 
thâo kral Gơ ̆rei. Diih thâo kral Yang Mngăt Jăk, kyuadah gơ ̆dôk mbĭt hŏng diih, leh anăn srăng 
dôk hlăm diih. 
18Kâo amâo srăng lui diih anak êrĭt ôh; kâo srăng hriê kơ diih. 19Adôk ƀiă leh anăn lăn ala 
amâo srăng lŏ ƀuh kâo ôh, ƀiădah diih srăng ƀuh kâo. Kyuadah kâo dôk hdĭp, diih srăng dôk 
hdĭp msĕ mơh. 20Hlăm hruê anăn diih srăng thâo kơ kâo dôk hlăm Ama kâo, leh anăn diih dôk 
hlăm kâo, leh anăn kâo dôk hlăm diih. 21Hlei pô mâo klei kâo mtă leh anăn djă pioh digơ,̆ ñu 
anăn yơh jing pô khăp kơ kâo. Hlei pô khăp kơ kâo, Ama kâo srăng khăp kơ pô anăn, kâo 
srăng khăp kơ ñu leh anăn bi êdah kâo pô kơ ñu.” 22Y-Yuđas (amâo djŏ ôh Y-Yuđas Iskariôt) 
lač kơ Yêsu, “Ơ Khua Yang, ya ngă ih srăng bi êdah ih pô kơ hmei leh anăn amâo bi êdah kơ 
lăn ala ôh?” 23Yêsu lŏ wĭt lač kơ gơ,̆ “Tơdah sa čô khăp kơ kâo, ñu srăng djă pioh klei kâo blŭ, 
leh anăn Ama kâo srăng khăp kơ ñu, leh anăn hmei srăng hriê kơ ñu leh anăn ngă anôk dôk 
mbĭt hŏng ñu. 24Hlei pô amâo khăp kơ kâo amâo djă pioh ôh klei kâo blŭ. Leh anăn klei blŭ diih 
hmư ̆amâo djŏ klei kâo pô ôh, ƀiădah mơn̆g Ama, Pô tiŏ hriê kâo. 
25Kâo lač klei anăn kơ diih êjai kâo ăt dôk mbĭt hŏng diih. 26iădah Pô Đru, jing Yang Mngăt 
Jăk, Pô Ama srăng tiŏ hriê hlăm anăn kâo, Ñu srăng mtô jih jang klei kơ diih, leh anăn Ñu srăng 
brei diih hdơr jih jang klei kâo lač leh kơ diih. 27Kâo lui klei êđăp ênang mbĭt hŏng diih; kâo brei 
kơ diih klei êđăp ênang kâo pô. Kâo brei kơ diih amâo djŏ msĕ si lăn ala brei ôh. Đăm brei ai tiê 
diih rŭng răng ôh, kăn huĭ rei. 28Diih hmư ̆leh kâo lač kơ diih, ‘Kâo đuĕ nao, leh anăn kâo srăng 
lŏ hriê kơ diih.’ Tơdah diih khăp leh kơ kâo diih mơak leh, kyuadah kâo nao kơ Ama; kyuadah 
Ama jing prŏng hĭn kơ kâo. 29Leh anăn ară anei kâo hưn kơ diih êlâo klei anăn truh, snăn 
tơdah klei anăn truh, diih srăng đăo. 30Kâo amâo srăng lŏ blŭ lu hŏng diih ôh, kyuadah khua kiă 
kriê lăn ala anei hriê. Ñu amâo mâo klei dưi hŏng kâo ôh; 31ƀiădah kâo ngă tui si Ama mtă leh 
kơ kâo, čiăng kơ lăn ala dưi thâo kâo khăp kơ Ama. Kgŭ bĕ, brei drei nao.” 
 


